
Dhammapadapāļi: 1 - 999

Namo tassa bhagavato arahato sammāsambuddhassa.

Khuddakanikāye

Dhammapadapāļi

1. Yamakavaggo
1. 
Manopubbangamā (p. 013) dhammā, manoseţţhā manomayā;


Manasā ce paduţţhena, bhāsati vā karoti vā.


Tato naŋ dukkhamanveti, cakkaŋva vahato padaŋ.

2. 
Manopubbangamā dhammā, manoseţţhā manomayā;


Manasā ce pasannena, bhāsati vā karoti vā.


Tato naŋ sukhamanveti, chāyāva anapāyinī .

3. 
Akkocchi maŋ avadhi maŋ, ajini maŋ ahāsi me;


Ye ca taŋ upanayhanti, veraŋ tesaŋ na sammati.

4. 
Akkocchi maŋ avadhi maŋ, ajini maŋ ahāsi me;


Ye ca taŋ nupanayhanti, veraŋ tesūpasammati.

5. 
Na (p. 014) hi verena verāni, sammantīdha kudācanaŋ;


Averena ca sammanti, esa dhammo sanantano.

6. 
Pare ca na vijānanti, mayamettha yamāmase;


Ye ca tattha vijānanti, tato sammanti medhagā.

7. 
Subhānupassiŋ viharantaŋ, indriyesu asaŋvutaŋ;


Bhojanamhi cāmattaññuŋ, kusītaŋ hīnavīriyaŋ.


Taŋ ve pasahati māro, vāto rukkhaŋva dubbalaŋ.

8. 
Asubhānupassiŋ viharantaŋ, indriyesu susaŋvutaŋ;


Bhojanamhi ca mattaññuŋ, saddhaŋ āraddhavīriyaŋ.


Taŋ ve nappasahati māro, vāto selaŋva pabbataŋ.

9. 
Anikkasāvo kāsāvaŋ, yo vatthaŋ paridahissati;


Apeto damasaccena, na so kāsāvamarahati.

10. 
Yo ca vantakasāvassa, sīlesu susamāhito;


Upeto damasaccena, sa ve kāsāvamarahati.

11. 
Asāre sāramatino, sāre cāsāradassino;

Te sāraŋ nādhigacchanti, micchāsankappagocarā.

12. 
Sārañca sārato ñatvā, asārañca asārato;


Te sāraŋ adhigacchanti, sammāsankappagocarā.

13. 
Yathā agāraŋ ducchannaŋ, vuţţhī samativijjhati;


Evaŋ abhāvitaŋ cittaŋ, rāgo samativijjhati.

14. 
Yathā (p. 015) agāraŋ suchannaŋ, vuţţhī na samativijjhati.


Evaŋ subhāvitaŋ cittaŋ, rāgo na samativijjhati.

15. 
Idha socati pecca socati, pāpakārī ubhayattha socati;


So socati so vihaññati, disvā kammakiliţţhamattano.

16. 
Idha modati pecca modati, katapuñño ubhayattha modati;


So modati so pamodati, disvā kammavisuddhimattano.

17. 
Idha tappati pecca tappati, pāpakārī ubhayattha tappati;


‘Pāpaŋ me katan’ ti tappati, bhiyyo tappati duggatiŋ gato.

18. 
Idha nandati pecca nandati, katapuñño ubhayattha nandati;


‘Puññaŋ me katan’ ti nandati, bhiyyo nandati suggatiŋ gato.

19. 
Bahumpi ce saŋhita bhāsamāno, na takkaro hoti naro pamatto.


Gopova (p. 016) gāvo gaņayaŋ paresaŋ, na bhāgavā sāmaññassa hoti.

20. 
Appampi ce saŋhita bhāsamāno, dhammassa hoti anudhammacārī.


Rāgañca dosañca pahāya mohaŋ, sammappajāno suvimuttacitto.


Anupādiyāno idha vā huraŋ vā, sa bhāgavā sāmaññassa hoti.

Yamakavaggo paţhamo niţţhito.

2. Appamādavaggo
21. 
Appamādo amatapadaŋ, pamādo maccuno padaŋ;


Appamattā na mīyanti, ye pamattā yathā matā.

22. 
Evaŋ visesato ñatvā, appamādamhi paņđitā;


Appamāde pamodanti, ariyānaŋ gocare ratā.

23. 
Te jhāyino sātatikā, niccaŋ daļhaparakkamā;


Phusanti dhīrā nibbānaŋ, yogakkhemaŋ anuttaraŋ.

24. 
Uţţhānavato satīmato, sucikammassa nisammakārino;


Saññatassa dhammajīvino, appamattassa yasobhivađđhati.

25. 
Uţţhānenappamādena (p. 017) saŋyamena damena ca;


Dīpaŋ kayirātha medhāvī, yaŋ ogho nābhikīrati.

26. 
Pamādamanuyuñjanti, bālā dummedhino janā;


Appamādañca medhāvī, dhanaŋ seţţhaŋva rakkhati.

27. 
Mā pamādamanuyuñjetha, mā kāmaratisanthavaŋ;


Appamatto hi jhāyanto, pappoti vipulaŋ sukhaŋ.

28. 
Pamādaŋ appamādena, yadā nudati paņđito;


Paññāpāsādamāruyha, asoko sokiniŋ pajaŋ.


Pabbataţţhova bhūmaţţhe, dhīro bāle avekkhati.

29. 
Appamatto pamattesu, suttesu bahujāgaro;


Abalassaŋva sīghasso, hitvā yāti sumedhaso.

30. 
Appamādena maghavā, devānaŋ seţţhataŋ gato;


Appamādaŋ pasaŋsanti, pamādo garahito sadā.

31. 
Appamādarato bhikkhu, pamāde bhayadassi vā;


Saŋyojanaŋ aņuŋ thūlaŋ, đahaŋ aggīva gacchati.

32. 
Appamādarato bhikkhu, pamāde bhayadassi vā;


Abhabbo parihānāya, nibbānasseva santike.

Appamādavaggo dutiyo niţţhito.

3. Cittavaggo
33. 
Phandanaŋ (p. 018) capalaŋ cittaŋ, dūrakkhaŋ dunnivārayaŋ;


Ujuŋ karoti medhāvī, usukārova tejanaŋ.

34. 
Vārijova thale khitto, okamokata-ubbhato;

Pariphandatidaŋ cittaŋ, māradheyyaŋ pahātave.

35. 
Dunniggahassa lahuno, yatthakāmanipātino;


Cittassa damatho sādhu, cittaŋ dantaŋ sukhāvahaŋ.

36. 
Sududdasaŋ sunipuņaŋ, yatthakāmanipātinaŋ;


Cittaŋ rakkhetha medhāvī, cittaŋ guttaŋ sukhāvahaŋ.

37. 
Dūrangamaŋ ekacaraŋ, asarīraŋ guhāsayaŋ;


Ye cittaŋ saŋyamessanti, mokkhanti mārabandhanā.

38. 
Anavaţţhitacittassa, saddhammaŋ avijānato;


Pariplavapasādassa, paññā na paripūrati.

39. 
Anavassutacittassa, ananvāhatacetaso;


Puññapāpapahīnassa, natthi jāgarato bhayaŋ.

40. 
Kumbhūpamaŋ kāyamimaŋ viditvā, nagarūpamaŋ cittamidaŋ ţhapetvā.


Yodhetha māraŋ paññāvudhena, jitañca rakkhe anivesano siyā.

41. 
Aciraŋ (p. 019) vatayaŋ kāyo, pathaviŋ adhisessati;


Chuddho apetaviññāņo, niratthaŋva kalingaraŋ.

42. 
Diso disaŋ yaŋ taŋ kayirā, verī vā pana verinaŋ;


Micchāpaņihitaŋ cittaŋ, pāpiyo naŋ tato kare.

43. 
Na taŋ mātā pitā kayirā, aññe vāpi ca ñātakā;


Sammāpaņihitaŋ cittaŋ, seyyaso naŋ tato kare.

Cittavaggo tatiyo niţţhito.

4. Pupphavaggo
44. 
Ko imaŋ pathaviŋ vicessati, yamalokañca imaŋ sadevakaŋ.


Ko dhammapadaŋ sudesitaŋ, kusalo pupphamiva pacessati .

45. 
Sekho pathaviŋ vicessati, yamalokañca imaŋ sadevakaŋ;


Sekho dhammapadaŋ sudesitaŋ, kusalo pupphamiva pacessati.

46. 
Pheņūpamaŋ (p. 020) kāyamimaŋ viditvā, marīcidhammaŋ abhisambudhāno.


Chetvāna mārassa papupphakāni, adassanaŋ maccurājassa gacche.

47. 
Pupphāni heva pacinantaŋ, byāsattamanasaŋ naraŋ;


Suttaŋ gāmaŋ mahoghova, maccu ādāya gacchati.

48. 
Pupphāni heva pacinantaŋ, byāsattamanasaŋ naraŋ;


Atittaññeva kāmesu, antako kurute vasaŋ.

49. 
Yathāpi bhamaro pupphaŋ, vaņņagandhamaheţhayaŋ;


Paleti rasamādāya, evaŋ gāme munī care.

50. 
Na paresaŋ vilomāni, na paresaŋ katākataŋ;


Attanova avekkheyya, katāni akatāni ca.

51. 
Yathāpi ruciraŋ pupphaŋ, vaņņavantaŋ agandhakaŋ;


Evaŋ subhāsitā vācā, aphalā hoti akubbato.

52. 
Yathāpi ruciraŋ pupphaŋ, vaņņavantaŋ sugandhakaŋ .


Evaŋ subhāsitā vācā, saphalā hoti kubbato .

53. 
Yathāpi (p. 021) puppharāsimhā, kayirā mālāguņe bahū;


Evaŋ jātena maccena, kattabbaŋ kusalaŋ bahuŋ.

54. 
Na pupphagandho paţivātameti, na candanaŋ tagaramallikā .


Satañca gandho paţivātameti, sabbā disā sappuriso pavāyati.

55. 
Candanaŋ tagaraŋ vāpi, uppalaŋ atha vassikī;


Etesaŋ gandhajātānaŋ, sīlagandho anuttaro.

56. 
Appamatto ayaŋ gandho, yvāyaŋ tagaracandanaŋ .


Yo ca sīlavataŋ gandho, vāti devesu uttamo.

57. 
Tesaŋ sampannasīlānaŋ, appamādavihārinaŋ;


Sammadaññā vimuttānaŋ, māro maggaŋ na vindati.

58. 
Yathā sankāraţhānasmiŋ, ujjhitasmiŋ mahāpathe;


Padumaŋ tattha jāyetha, sucigandhaŋ manoramaŋ.

59. 
Evaŋ sankārabhūtesu, andhabhūte puthujjane;


Atirocati paññāya, sammāsambuddhasāvako.

Pupphavaggo catuttho niţţhito.

5. Bālavaggo
60. 
Dīghā (p. 022) jāgarato ratti, dīghaŋ santassa yojanaŋ;


Dīgho bālānaŋ saŋsāro, saddhammaŋ avijānataŋ.

61. 
Carañce nādhigaccheyya, seyyaŋ sadisamattano;


Ekacariyaŋ daļhaŋ kayirā, natthi bāle sahāyatā.

62. 
Puttā matthi dhanammatthi, iti bālo vihaññati;


Attā hi attano natthi, kuto puttā kuto dhanaŋ.

63. 
Yo bālo maññati bālyaŋ, paņđito vāpi tena so;


Bālo ca paņđitamānī, sa ve ‘bālo’ ti vuccati.

64. 
Yāvajīvampi ce bālo, paņđitaŋ payirupāsati;


Na so dhammaŋ vijānāti, dabbī sūparasaŋ yathā.

65. 
Muhuttamapi ce viññū, paņđitaŋ payirupāsati.


Khippaŋ dhammaŋ vijānāti, jivhā sūparasaŋ yathā.

66. 
Caranti bālā dummedhā, amitteneva attanā;


Karontā pāpakaŋ kammaŋ, yaŋ hoti kaţukapphalaŋ.

67. 
Na (p. 023) taŋ kammaŋ kataŋ sādhu, yaŋ katvā anutappati;


Yassa assumukho rodaŋ, vipākaŋ paţisevati.

68. 
Tañca kammaŋ kataŋ sādhu, yaŋ katvā nānutappati;


Yassa patīto sumano, vipākaŋ paţisevati.

69. 
Madhuvā maññati bālo, yāva pāpaŋ na paccati;


Yadā ca paccati pāpaŋ, bālo dukkhaŋ nigacchati.

70. 
Māse māse kusaggena, bālo bhuñjeyya bhojanaŋ;


Na so sankhātadhammānaŋ, kalaŋ agghati soļasiŋ.

71. 
Na hi pāpaŋ kataŋ kammaŋ, sajju khīraŋva muccati;


Đahantaŋ bālamanveti, bhasmacchannova pāvako.

72. 
Yāvadeva anatthāya, ñattaŋ bālassa jāyati;


Hanti bālassa sukkaŋsaŋ, muddhamassa vipātayaŋ.

73. 
Asantaŋ bhāvanamiccheyya, purekkhārañca bhikkhusu.


Āvāsesu ca issariyaŋ, pūjā parakulesu ca.

74. 
Mameva (p. 024) kata maññantu, gihīpabbajitā ubho;


Mamevātivasā assu, kiccākiccesu kismici.


Iti bālassa sankappo, icchā māno ca vađđhati.

75. 
Aññā hi lābhūpanisā, aññā nibbānagāminī;


Evametaŋ abhiññāya, bhikkhu buddhassa sāvako.


Sakkāraŋ nābhinandeyya, vivekamanubrūhaye.

Bālavaggo pañcamo niţţhito.

6. Paņđitavaggo
76. 
Nidhīnaŋva pavattāraŋ, yaŋ passe vajjadassinaŋ;


Niggayhavādiŋ medhāviŋ, tādisaŋ paņđitaŋ bhaje.


Tādisaŋ bhajamānassa, seyyo hoti na pāpiyo.

77. 
Ovadeyyānusāseyya, asabbhā ca nivāraye;


Satañhi so piyo hoti, asataŋ hoti appiyo.

78. 
Na bhaje pāpake mitte, na bhaje purisādhame;


Bhajetha mitte kalyāņe, bhajetha purisuttame.

79. 
Dhammapīti sukhaŋ seti, vippasannena cetasā.


Ariyappavedite dhamme, sadā ramati paņđito.

80. 
Udakañhi (p. 025) nayanti nettikā, usukārā namayanti tejanaŋ.


Dāruŋ namayanti tacchakā, attānaŋ damayanti paņđitā.

81. 
Selo yathā ekaghano, vātena na samīrati;


Evaŋ nindāpasaŋsāsu, na samiñjanti paņđitā.

82. 
Yathāpi rahado gambhīro, vippasanno anāvilo;


Evaŋ dhammāni sutvāna, vippasīdanti paņđitā.

83. 
Sabbattha ve sappurisā cajanti, na kāmakāmā lapayanti santo.


Sukhena phuţţhā atha vā dukhena, na uccāvacaŋ paņđitā dassayanti.

84. 
Na attahetu na parassa hetu, na puttamicche na dhanaŋ na raţţhaŋ.


Na iccheyya adhammena samiddhimattano, sa sīlavā paññavā dhammiko siyā.

85. 
Appakā te manussesu, ye janā pāragāmino;


Athāyaŋ itarā pajā, tīramevānudhāvati.

86. 
Ye ca kho sammadakkhāte, dhamme dhammānuvattino.


Te janā pāramessanti, maccudheyyaŋ suduttaraŋ.

87. 
Kaņhaŋ (p. 026) dhammaŋ vippahāya, sukkaŋ bhāvetha paņđito;


Okā anokamāgamma, viveke yattha dūramaŋ.

88. 
Tatrābhiratimiccheyya, hitvā kāme akiñcano;


Pariyodapeyya attānaŋ, cittaklesehi paņđito.

89. 
Yesaŋ sambodhiyangesu, sammā cittaŋ subhāvitaŋ;


Ādānapaţinissagge, anupādāya ye ratā.


Khīņāsavā jutimanto, te loke parinibbutā.

Paņđitavaggo chaţţho niţţhito.

7. Arahantavaggo
90. 
Gataddhino visokassa, vippamuttassa sabbadhi;


Sabbaganthappahīnassa, pariļāho na vijjati.

91. 
Uyyuñjanti satīmanto, na nikete ramanti te;


Haŋsāva pallalaŋ hitvā, okamokaŋ jahanti te.

92. 
Yesaŋ sannicayo natthi, ye pariññātabhojanā.


Suññato animitto ca, vimokkho yesaŋ gocaro.


Ākāse va sakuntānaŋ, gati tesaŋ durannayā.

93. 
Yassāsavā (p. 027) parikkhīņā, āhāre ca anissito;


Suññato animitto ca, vimokkho yassa gocaro.


Ākāse va sakuntānaŋ, padaŋ tassa durannayaŋ.

94. 
Yassindriyāni samathangatāni, assā yathā sārathinā sudantā.


Pahīnamānassa anāsavassa, devāpi tassa pihayanti tādino.

95. 
Pathavisamo no virujjhati, indakhilupamo tādi subbato.


Rahadova apetakaddamo, saŋsārā na bhavanti tādino.

96. 
Santaŋ tassa manaŋ hoti, santā vācā ca kamma ca;


Sammadaññā vimuttassa, upasantassa tādino.

97. 
Assaddho akataññū ca, sandhicchedo ca yo naro;


Hatāvakāso vantāso, sa ve uttamaporiso.

98. 
Gāme vā yadi vāraññe, ninne vā yadi vā thale;


Yattha arahanto viharanti, taŋ bhūmirāmaņeyyakaŋ.

99. 
Ramaņīyāni (p. 028) araññāni, yattha na ramatī jano.


Vītarāgā ramissanti, na te kāmagavesino.

Arahantavaggo sattamo niţţhito.

8. Sahassavaggo
100. 
Sahassamapi ce vācā, anatthapadasaŋhitā;


Ekaŋ atthapadaŋ seyyo, yaŋ sutvā upasammati.

101. 
Sahassamapi ce gāthā, anatthapadasaŋhitā;


Ekaŋ gāthāpadaŋ seyyo, yaŋ sutvā upasammati.

102. 
Yo ca gāthā sataŋ bhāse, anatthapadasaŋhitā .


Ekaŋ dhammapadaŋ seyyo, yaŋ sutvā upasammati.

103. 
Yo sahassaŋ sahassena, sangāme mānuse jine;


Ekañca jeyyamattānaŋ, sa ve sangāmajuttamo.

104. 
Attā have jitaŋ seyyo, yā cāyaŋ itarā pajā;


Attadantassa posassa, niccaŋ saññatacārino.

105. 
Neva devo na gandhabbo, na māro saha brahmunā;


Jitaŋ apajitaŋ kayirā, tathārūpassa jantuno.

106. 
Māse (p. 029) māse sahassena, yo yajetha sataŋ samaŋ.


Ekañca bhāvitattānaŋ, muhuttamapi pūjaye.


Sāyeva pūjanā seyyo, yañce vassasataŋ hutaŋ.

107. 
Yo ca vassasataŋ jantu, aggiŋ paricare vane;


Ekañca bhāvitattānaŋ, muhuttamapi pūjaye.


Sāyeva pūjanā seyyo, yañce vassasataŋ hutaŋ.

108. 
Yaŋ kiñci yiţţhaŋ va hutaŋ va loke, saŋvaccharaŋ yajetha puññapekkho.


Sabbampi taŋ na catubhāgameti, abhivādanā ujjugatesu seyyo.

109. 
Abhivādanasīlissa, niccaŋ vuđđhāpacāyino .


Cattāro dhammā vađđhanti, āyu vaņņo sukhaŋ balaŋ.

110. 
Yo ca vassasataŋ jīve, dussīlo asamāhito;


Ekāhaŋ jīvitaŋ seyyo, sīlavantassa jhāyino.

111. 
Yo ca vassasataŋ jīve, duppañño asamāhito;


Ekāhaŋ jīvitaŋ seyyo, paññavantassa jhāyino.

112. 
Yo ca vassasataŋ jīve, kusīto hīnavīriyo;


Ekāhaŋ jīvitaŋ seyyo, vīriyamārabhato daļhaŋ.

113. 
Yo (p. 030) ca vassasataŋ jīve, apassaŋ udayabbayaŋ;


Ekāhaŋ jīvitaŋ seyyo, passato udayabbayaŋ.

114. 
Yo ca vassasataŋ jīve, apassaŋ amataŋ padaŋ.


Ekāhaŋ jīvitaŋ seyyo, passato amataŋ padaŋ.

115. 
Yo ca vassasataŋ jīve, apassaŋ dhammamuttamaŋ;


Ekāhaŋ jīvitaŋ seyyo, passato dhammamuttamaŋ.

Sahassavaggo aţţhamo niţţhito.

9. Pāpavaggo
116. 
Abhittharetha kalyāņe, pāpā cittaŋ nivāraye;


Dandhañhi karoto puññaŋ, pāpasmiŋ ramatī mano.

117. 
Pāpañce puriso kayirā, na naŋ kayirā punappunaŋ;


Na tamhi chandaŋ kayirātha, dukkho pāpassa uccayo.

118. 
Puññañce puriso kayirā, kayirā naŋ punappunaŋ.


Tamhi chandaŋ kayirātha, sukho puññassa uccayo.

119. 
Pāpopi (p. 031) passati bhadraŋ, yāva pāpaŋ na paccati;


Yadā ca paccati pāpaŋ, atha pāpo pāpāni passati.

120. 
Bhadropi passati pāpaŋ, yāva bhadraŋ na paccati.


Yadā ca paccati bhadraŋ, atha bhadro bhadrāni passati.

121. 
Māvamaññetha pāpassa, na mantaŋ āgamissati.


Udabindunipātena, udakumbhopi pūrati.


Bālo pūrati pāpassa, thokaŋ thokampi ācinaŋ.

122. 
Māvamaññetha puññassa, na mantaŋ āgamissati;


Udabindunipātena, udakumbhopi pūrati.


Dhīro pūrati puññassa, thokaŋ thokampi ācinaŋ.

123. 
Vāņijova bhayaŋ maggaŋ, appasattho mahaddhano;


Visaŋ jīvitukāmova, pāpāni parivajjaye.

124. 
Pāņimhi ce vaņo nāssa, hareyya pāņinā visaŋ;


Nābbaņaŋ visamanveti, natthi pāpaŋ akubbato.

125. 
Yo (p. 032) appaduţţhassa narassa dussati, suddhassa posassa anangaņassa.


Tameva bālaŋ pacceti pāpaŋ, sukhumo rajo paţivātaŋva khitto.

126. 
Gabbhameke uppajjanti, nirayaŋ pāpakammino;


Saggaŋ sugatino yanti, parinibbanti anāsavā.

127. 
Na antalikkhe na samuddamajjhe, na pabbatānaŋ vivaraŋ pavissa .


Na vijjatī so jagatippadeso, yatthaţţhito mucceyya pāpakammā.

128. 
Na antalikkhe na samuddamajjhe, na pabbatānaŋ vivaraŋ pavissa.


Na vijjatī so jagatippadeso, yatthaţţhitaŋ nappasaheyya maccu.

Pāpavaggo navamo niţţhito.

10. Daņđavaggo
129. 
Sabbe tasanti daņđassa, sabbe bhāyanti maccuno;


Attānaŋ upamaŋ katvā, na haneyya na ghātaye.

130. 
Sabbe (p. 033) tasanti daņđassa, sabbesaŋ jīvitaŋ piyaŋ;


Attānaŋ upamaŋ katvā, na haneyya na ghātaye.

131. 
Sukhakāmāni bhūtāni, yo daņđena vihiŋsati;


Attano sukhamesāno, pecca so na labhate sukhaŋ.

132. 
Sukhakāmāni bhūtāni, yo daņđena na hiŋsati.


Attano sukhamesāno, pecca so labhate sukhaŋ.

133. 
Māvoca pharusaŋ kañci, vuttā paţivadeyyu taŋ .


Dukkhā hi sārambhakathā, paţidaņđā phuseyyu taŋ .

134. 
Sace neresi attānaŋ, kaŋso upahato yathā;


Esa pattosi nibbānaŋ, sārambho te na vijjati.

135. 
Yathā daņđena gopālo, gāvo pājeti gocaraŋ;


Evaŋ jarā ca maccu ca, āyuŋ pājenti pāņinaŋ.

136. 
Atha pāpāni kammāni, karaŋ bālo na bujjhati;


Sehi kammehi dummedho, aggidađđhova tappati.

137. 
Yo daņđena adaņđesu, appaduţţhesu dussati;


Dasannamaññataraŋ ţhānaŋ, khippameva nigacchati.

138. 
Vedanaŋ (p. 034) pharusaŋ jāniŋ, sarīrassa ca bhedanaŋ .


Garukaŋ vāpi ābādhaŋ, cittakkhepañca pāpuņe.

139. 
Rājato vā upasaggaŋ, abbhakkhānañca dāruņaŋ.


Parikkhayañca ñātīnaŋ, bhogānañca pabhanguraŋ .

140. 
Atha vāssa agārāni, aggi đahati pāvako;


Kāyassa bhedā duppañño, nirayaŋ sopapajjati .

141. 
Na naggacariyā na jaţā na pankā, nānāsakā thaņđilasāyikā vā.


Rajojallaŋ ukkuţikappadhānaŋ, sodhenti maccaŋ avitiņņakankhaŋ.

142. 
Alankato cepi samaŋ careyya, santo danto niyato brahmacārī.


Sabbesu bhūtesu nidhāya daņđaŋ, so brāhmaņo so samaņo sa bhikkhu.

143. 
Hirīnisedho puriso, koci lokasmi vijjati;


Yo niddaŋ apabodheti, asso bhadro kasāmiva.

144. 
Asso (p. 035) yathā bhadro kasāniviţţho, ātāpino saŋvegino bhavātha.


Saddhāya sīlena ca vīriyena ca, samādhinā dhammavinicchayena ca.


Sampannavijjācaraņā patissatā, jahissatha dukkhamidaŋ anappakaŋ.

145. 
Udakañhi nayanti nettikā, usukārā namayanti tejanaŋ;


Dāruŋ namayanti tacchakā, attānaŋ damayanti subbatā.

Daņđavaggo dasamo niţţhito.

11. Jarāvaggo
146. 
Ko nu hāso kimānando, niccaŋ pajjalite sati.


Andhakārena onaddhā, padīpaŋ na gavesatha.

147. 
Passa cittakataŋ bimbaŋ, arukāyaŋ samussitaŋ;


Āturaŋ bahusankappaŋ, yassa natthi dhuvaŋ ţhiti.

148. 
Parijiņņamidaŋ rūpaŋ, roganīļaŋ pabhanguraŋ.


Bhijjati pūtisandeho, maraņantañhi jīvitaŋ.

149. 
Yānimāni (p. 036) apatthāni, alābūneva sārade.


Kāpotakāni aţţhīni, tāni disvāna kā rati.

150. 
Aţţhīnaŋ nagaraŋ kataŋ, maŋsalohitalepanaŋ;


Yattha jarā ca maccu ca, māno makkho ca ohito.

151. 
Jīranti ve rājarathā sucittā, atho sarīrampi jaraŋ upeti.


Satañca dhammo na jaraŋ upeti, santo have sabbhi pavedayanti.

152. 
Appassutāyaŋ puriso, balibaddhova jīrati.


Maŋsāni tassa vađđhanti, paññā tassa na vađđhati.

153. 
Anekajātisaŋsāraŋ sandhāvissaŋ anibbisaŋ.


Gahakāraŋ gavesanto, dukkhā jāti punappunaŋ.

154. 
Gahakāraka diţţhosi, puna gehaŋ na kāhasi;


Sabbā te phāsukā bhaggā, gahakūţaŋ visankhataŋ.


Visankhāragataŋ cittaŋ, taņhānaŋ khayamajjhagā.

155. 
Acaritvā brahmacariyaŋ, aladdhā yobbane dhanaŋ;


Jiņņakoñcāva jhāyanti, khīņamaccheva pallale.

156. 
Acaritvā (p. 037) brahmacariyaŋ, aladdhā yobbane dhanaŋ;


Senti cāpātikhīņāva, purāņāni anutthunaŋ.

Jarāvaggo ekādasamo niţţhito.

12. Attavaggo
157. 
Attānañce piyaŋ jaññā, rakkheyya naŋ surakkhitaŋ;


Tiņņaŋ aññataraŋ yāmaŋ, paţijaggeyya paņđito.

158. 
Attānameva paţhamaŋ, patirūpe nivesaye;


Athaññamanusāseyya, na kilisseyya paņđito.

159. 
Attānaŋ ce tathā kayirā, yathāññamanusāsati.


Sudanto vata dametha, attā hi kira duddamo.

160. 
Attā hi attano nātho, ko hi nātho paro siyā;


Attanā hi sudantena, nāthaŋ labhati dullabhaŋ.

161. 
Attanā hi kataŋ pāpaŋ, attajaŋ attasambhavaŋ;


Abhimatthati dummedhaŋ, vajiraŋ vasmamayaŋ maņiŋ.

162. 
Yassa accantadussīlyaŋ, māluvā sālamivotthataŋ;


Karoti so tathattānaŋ, yathā naŋ icchatī diso.

163. 
Sukarāni (p. 038) asādhūni, attano ahitāni ca;


Yaŋ ve hitañca sādhuñca, taŋ ve paramadukkaraŋ.

164. 
Yo sāsanaŋ arahataŋ, ariyānaŋ dhammajīvinaŋ;


Paţikkosati dummedho, diţţhiŋ nissāya pāpikaŋ.


Phalāni kaţţhakasseva, attaghātāya phallati.

165. 
Attanā hi kataŋ pāpaŋ, attanā sankilissati;


Attanā akataŋ pāpaŋ, attanāva visujjhati.


Suddhī asuddhi paccattaŋ, nāñño aññaŋ visodhaye.

166. 
Attadatthaŋ paratthena, bahunāpi na hāpaye;


Attadatthamabhiññāya, sadatthapasuto siyā.

Attavaggo dvādasamo niţţhito.

13. Lokavaggo
167. 
Hīnaŋ dhammaŋ na seveyya, pamādena na saŋvase;


Micchādiţţhiŋ na seveyya, na siyā lokavađđhano.

168. 
Uttiţţhe nappamajjeyya, dhammaŋ sucaritaŋ care;


Dhammacārī sukhaŋ seti, asmiŋ loke paramhi ca.

169. 
Dhammaŋ (p. 039) care sucaritaŋ, na naŋ duccaritaŋ care;


Dhammacārī sukhaŋ seti, asmiŋ loke paramhi ca.

170. 
Yathā pubbuļakaŋ passe, yathā passe marīcikaŋ;


Evaŋ lokaŋ avekkhantaŋ, maccurājā na passati.

171. 
Etha passathimaŋ lokaŋ, cittaŋ rājarathūpamaŋ;


Yattha bālā visīdanti, natthi sango vijānataŋ.

172. 
Yo ca pubbe pamajjitvā, pacchā so nappamajjati.


Somaŋ lokaŋ pabhāseti, abbhā muttova candimā.

173. 
Yassa pāpaŋ kataŋ kammaŋ, kusalena pidhīyati .


Somaŋ lokaŋ pabhāseti, abbhā muttova candimā.

174. 
Andhabhūto ayaŋ loko, tanukettha vipassati;


Sakuņo jālamuttova, appo saggāya gacchati.

175. 
Haŋsādiccapathe yanti, ākāse yanti iddhiyā;


Nīyanti dhīrā lokamhā, jetvā māraŋ savāhiniŋ .

176. 
Ekaŋ dhammaŋ atītassa, musāvādissa jantuno;


Vitiņņaparalokassa, natthi pāpaŋ akāriyaŋ.

177. 
Na (p. 040) ve kadariyā devalokaŋ vajanti, bālā have nappasaŋsanti dānaŋ.


Dhīro ca dānaŋ anumodamāno, teneva so hoti sukhī parattha.

178. 
Pathabyā ekarajjena, saggassa gamanena vā;


Sabbalokādhipaccena, sotāpattiphalaŋ varaŋ.

Lokavaggo terasamo niţţhito.

14. Buddhavaggo
179. 
Yassa jitaŋ nāvajīyati, jitaŋ yassa no yāti koci loke.


Taŋ buddhamanantagocaraŋ, apadaŋ kena padena nessatha.

180. 
Yassa jālinī visattikā, taņhā natthi kuhiñci netave.


Taŋ buddhamanantagocaraŋ, apadaŋ kena padena nessatha.

181. 
Ye jhānapasutā dhīrā, nekkhammūpasame ratā;


Devāpi tesaŋ pihayanti, sambuddhānaŋ satīmataŋ.

182. 
Kiccho (p. 041) manussapaţilābho, kicchaŋ maccāna jīvitaŋ;


Kicchaŋ saddhammassavanaŋ, kiccho buddhānamuppādo.

183. 
Sabbapāpassa akaraņaŋ, kusalassa upasampadā .


Sacittapariyodapanaŋ, etaŋ buddhāna sāsanaŋ.

184. 
Khantī paramaŋ tapo titikkhā, nibbānaŋ paramaŋ vadanti buddhā.


Na hi pabbajito parūpaghātī, na samaņo hoti paraŋ viheţhayanto.

185. 
Anūpavādo anūpaghāto, pātimokkhe ca saŋvaro;


Mattaññutā ca bhattasmiŋ, pantañca sayanāsanaŋ.


Adhicitte ca āyogo, etaŋ buddhāna sāsanaŋ.

186. 
Na kahāpaņavassena, titti kāmesu vijjati.


Appassādā dukhā kāmā, iti viññāya paņđito.

187. 
Api dibbesu kāmesu, ratiŋ so nādhigacchati;


Taņhakkhayarato hoti, sammāsambuddhasāvako.

188. 
Bahuŋ ve saraņaŋ yanti, pabbatāni vanāni ca;


Ārāmarukkhacetyāni, manussā bhayatajjitā.

189. 
Netaŋ kho saraņaŋ khemaŋ, netaŋ saraņamuttamaŋ;


Netaŋ saraņamāgamma, sabbadukkhā pamuccati.

190. 
Yo (p. 042) ca buddhañca dhammañca, sanghañca saraņaŋ gato;


Cattāri ariyasaccāni, sammappaññāya passati.

191. 
Dukkhaŋ dukkhasamuppādaŋ, dukkhassa ca atikkamaŋ;


Ariyaŋ caţţhangikaŋ maggaŋ, dukkhūpasamagāminaŋ.

192. 
Etaŋ kho saraņaŋ khemaŋ, etaŋ saraņamuttamaŋ;


Etaŋ saraņamāgamma, sabbadukkhā pamuccati.

193. 
Dullabho purisājañño, na so sabbattha jāyati;


Yattha so jāyati dhīro, taŋ kulaŋ sukhamedhati.

194. 
Sukho buddhānamuppādo, sukhā saddhammadesanā;


Sukhā sanghassa sāmaggī, samaggānaŋ tapo sukho.

195. 
Pūjārahe pūjayato, buddhe yadi va sāvake;


Papañcasamatikkante, tiņņasokapariddave.

196. 
Te tādise pūjayato, nibbute akutobhaye;


Na sakkā puññaŋ sankhātuŋ, imettamapi kenaci.

Buddhavaggo cuddasamo niţţhito.

15. Sukhavaggo
197. 
Susukhaŋ vata jīvāma, verinesu averino;


Verinesu manussesu, viharāma averino.

198. 
Susukhaŋ (p. 043) vata jīvāma, āturesu anāturā;


Āturesu manussesu, viharāma anāturā.

199. 
Susukhaŋ vata jīvāma, ussukesu anussukā;


Ussukesu manassesu, viharāma anussukā.

200. 
Susukhaŋ vata jīvāma, yesaŋ no natthi kiñcanaŋ;


Pītibhakkhā bhavissāma, devā ābhassarā yathā.

201. 
Jayaŋ veraŋ pasavati, dukkhaŋ seti parājito;


Upasanto sukhaŋ seti, hitvā jayaparājayaŋ.

202. 
Natthi rāgasamo aggi, natthi dosasamo kali;


Natthi khandhasamā dukkhā, natthi santiparaŋ sukhaŋ.

203. 
Jighacchāparamā rogā, sankhāraparamā dukhā.


Etaŋ ñatvā yathābhūtaŋ, nibbānaŋ paramaŋ sukhaŋ.

204. 
Ārogyaparamā lābhā, santuţţhiparamaŋ dhanaŋ;


Vissāsaparamā ñāti, nibbānaŋ paramaŋ sukhaŋ.

205. 
Pavivekarasaŋ pitvā, rasaŋ upasamassa ca;


Niddaro hoti nippāpo, dhammapītirasaŋ pivaŋ.

206. 
Sāhu (p. 044) dassanamariyānaŋ, sannivāso sadā sukho;


Adassanena bālānaŋ, niccameva sukhī siyā.

207. 
Bālasangatacārī hi, dīghamaddhāna socati;


Dukkho bālehi saŋvāso, amitteneva sabbadā.


Dhīro ca sukhasaŋvāso, ñātīnaŋva samāgamo.

208. 
Tasmā hi–


Dhīrañca paññañca bahussutañca, dhorayhasīlaŋ vatavantamariyaŋ.


Taŋ tādisaŋ sappurisaŋ sumedhaŋ, bhajetha nakkhattapathaŋva candimā .

Sukhavaggo pannarasamo niţţhito.

16. Piyavaggo
209. 
Ayoge yuñjamattānaŋ, yogasmiñca ayojayaŋ;


Atthaŋ hitvā piyaggāhī, pihetattānuyoginaŋ.

210. 
Mā piyehi samāgañchi, appiyehi kudācanaŋ.


Piyānaŋ adassanaŋ dukkhaŋ, appiyānañca dassanaŋ.

211. 
Tasmā piyaŋ na kayirātha, piyāpāyo hi pāpako;


Ganthā tesaŋ na vijjanti, yesaŋ natthi piyāppiyaŋ.

212. 
Piyato jāyatī soko, piyato jāyatī bhayaŋ;


Piyato vippamuttassa, natthi soko kuto bhayaŋ.

213. 
Pemato (p. 045) jāyatī soko, pemato jāyatī bhayaŋ;


Pemato vippamuttassa, natthi soko kuto bhayaŋ.

214. 
Ratiyā jāyatī soko, ratiyā jāyatī bhayaŋ;


Ratiyā vippamuttassa, natthi soko kuto bhayaŋ.

215. 
Kāmato jāyatī soko, kāmato jāyatī bhayaŋ;


Kāmato vippamuttassa, natthi soko kuto bhayaŋ.

216. 
Taņhāya jāyatī soko, taņhāya jāyatī bhayaŋ;


Taņhāya vippamuttassa, natthi soko kuto bhayaŋ.

217. 
Sīladassanasampannaŋ dhammaţţhaŋ saccavedinaŋ;


Attano kamma kubbānaŋ, taŋ jano kurute piyaŋ.

218. 
Chandajāto anakkhāte, manasā ca phuţo siyā;


Kāmesu ca appaţibaddhacitto, uddhaŋsototi vuccati.

219. 
Cirappavāsiŋ purisaŋ, dūrato sotthimāgataŋ;


Ñātimittā suhajjā ca, abhinandanti āgataŋ.

220. 
Tatheva katapuññampi, asmā lokā paraŋ gataŋ.


Puññāni paţigaņhanti, piyaŋ ñātīva āgataŋ.

Piyavaggo soļasamo niţţhito.

17. Kodhavaggo
221. 
Kodhaŋ (p. 046) jahe vippajaheyya mānaŋ, saŋyojanaŋ sabbamatikkameyya;


Taŋ nāmarūpasmimasajjamānaŋ, akiñcanaŋ nānupatanti dukkhā.

222. 
Yo ve uppatitaŋ kodhaŋ, rathaŋ bhantaŋva vāraye .


Tamahaŋ sārathiŋ brūmi, rasmiggāho itaro jano.

223. 
Akkodhena jine kodhaŋ, asādhuŋ sādhunā jine;


Jine kadariyaŋ dānena, saccenālikavādinaŋ.

224. 
Saccaŋ bhaņe na kujjheyya, dajjā appampi yācito.


Etehi tīhi ţhānehi, gacche devāna santike.

225. 
Ahiŋsakā ye munayo, niccaŋ kāyena saŋvutā.


Te yanti accutaŋ ţhānaŋ, yattha gantvā na socare.

226. 
Sadā jāgaramānānaŋ, ahorattānusikkhinaŋ;


Nibbānaŋ adhimuttānaŋ, atthaŋ gacchanti āsavā.

227. 
Porāņametaŋ (p. 047) atula, netaŋ ajjatanāmiva;


Nindanti tuņhimāsīnaŋ, nindanti bahubhāņinaŋ.


Mitabhāņimpi nindanti, natthi loke anindito.

228. 
Na cāhu na ca bhavissati, na cetarahi vijjati;


Ekantaŋ nindito poso, ekantaŋ vā pasaŋsito.

229. 
Yaŋ ce viññū pasaŋsanti, anuvicca suve suve;


Acchiddavuttiŋ medhāviŋ, paññāsīlasamāhitaŋ.

230. 
Nikkhaŋ jambonadasseva, ko taŋ ninditumarahati;


Devāpi naŋ pasaŋsanti, brahmunāpi pasaŋsito.

231. 
Kāyappakopaŋ rakkheyya, kāyena saŋvuto siyā;


Kāyaduccaritaŋ hitvā, kāyena sucaritaŋ care.

232. 
Vacīpakopaŋ rakkheyya, vācāya saŋvuto siyā;


Vacīduccaritaŋ hitvā, vācāya sucaritaŋ care.

233. 
Manopakopaŋ rakkheyya, manasā saŋvuto siyā;


Manoduccaritaŋ hitvā, manasā sucaritaŋ care.

234. 
Kāyena saŋvutā dhīrā, atho vācāya saŋvutā;


Manasā saŋvutā dhīrā, te ve suparisaŋvutā.

Kodhavaggo sattarasamo niţţhito.

18. Malavaggo
235. 
Paņđupalāsova dānisi, yamapurisāpi ca te upaţţhitā.


Uyyogamukhe ca tiţţhasi, pātheyyampi ca te na vijjati.

236.


So (p. 048) karohi dīpamattano, khippaŋ vāyama paņđito bhava;


Niddhantamalo anangaņo, dibbaŋ ariyabhūmiŋ upehisi .

237. 
Upanītavayo ca dānisi, sampayātosi yamassa santike;


Vāso te natthi antarā, pātheyyampi ca te na vijjati.

238. 
So karohi dīpamattano, khippaŋ vāyama paņđito bhava;


Niddhantamalo anangaņo, na punaŋ jātijaraŋ upehisi.

239. 
Anupubbena medhāvī, thokaŋ thokaŋ khaņe khaņe;


Kammāro rajatasseva, niddhame malamattano.

240. 
Ayasāva malaŋ samuţţhitaŋ, tatuţţhāya tameva khādati.


Evaŋ atidhonacārinaŋ, sāni kammāni nayanti duggatiŋ.

241. 
Asajjhāyamalā mantā, anuţţhānamalā gharā.


Malaŋ vaņņassa kosajjaŋ, pamādo rakkhato malaŋ.

242. 
Malitthiyā duccaritaŋ, maccheraŋ dadato malaŋ;


Malā ve pāpakā dhammā, asmiŋ loke paramhi ca.

243. 
Tato malā malataraŋ, avijjā paramaŋ malaŋ;


Etaŋ malaŋ pahantvāna, nimmalā hotha bhikkhavo.

244. 
Sujīvaŋ ahirikena, kākasūrena dhaŋsinā;


Pakkhandinā pagabbhena, sankiliţţhena jīvitaŋ.

245. 
Hirīmatā (p. 049) ca dujjīvaŋ, niccaŋ sucigavesinā;


Alīnenāppagabbhena, suddhājīvena passatā.

246. 
Yo pāņamatipāteti, musāvādañca bhāsati;


Loke adinnamādiyati, paradārañca gacchati.

247. 
Surāmerayapānañca, yo naro anuyuñjati;


Idhevameso lokasmiŋ, mūlaŋ khaņati attano.

248. 
Evaŋ bho purisa jānāhi, pāpadhammā asaññatā;


Mā taŋ lobho adhammo ca, ciraŋ dukkhāya randhayuŋ.

249. 
Dadāti ve yathāsaddhaŋ, yathāpasādanaŋ jano;


Tattha yo manku bhavati, paresaŋ pānabhojane.


Na so divā vā rattiŋ vā, samādhimadhigacchati.

250. 
Yassa cetaŋ samucchinnaŋ, mūlaghaccaŋ samūhataŋ.


Sa ve divā vā rattiŋ vā, samādhimadhigacchati.

251. 
Natthi rāgasamo aggi, natthi dosasamo gaho;


Natthi mohasamaŋ jālaŋ, natthi taņhāsamā nadī.

252. 
Sudassaŋ vajjamaññesaŋ, attano pana duddasaŋ;


Paresaŋ hi so vajjāni, opunāti yathā bhusaŋ.


Attano pana chādeti, kaliŋva kitavā saţho.

253. 
Paravajjānupassissa (p. 050) niccaŋ ujjhānasaññino;


Āsavā tassa vađđhanti, ārā so āsavakkhayā.

254. 
Ākāseva padaŋ natthi, samaņo natthi bāhire;


Papañcābhiratā pajā, nippapañcā tathāgatā.

255. 
Ākāseva padaŋ natthi, samaņo natthi bāhire;


Sankhārā sassatā natthi, natthi buddhānamiñjitaŋ.

Malavaggo aţţhārasamo niţţhito.

19. Dhammaţţhavaggo
256. 
Na tena hoti dhammaţţho, yenatthaŋ sāhasā naye.


Yo ca atthaŋ anatthañca, ubho niccheyya paņđito.

257. 
Asāhasena dhammena, samena nayatī pare;


Dhammassa gutto medhāvī, ‘dhammaţţho’ ti pavuccati.

258. 
Na tena paņđito hoti, yāvatā bahu bhāsati;


Khemī averī abhayo, ‘paņđito’ ti pavuccati.

259. 
Na tāvatā dhammadharo, yāvatā bahu bhāsati;


Yo ca appampi sutvāna, dhammaŋ kāyena passati.


Sa ve dhammadharo hoti, yo dhammaŋ nappamajjati.

260. 
Na (p. 051) tena thero so hoti, yenassa palitaŋ siro;


Paripakko vayo tassa, ‘moghajiņņo’ ti vuccati.

261. 
Yamhi saccañca dhammo ca, ahiŋsā saŋyamo damo;


Sa ve vantamalo dhīro, ‘thero’ iti pavuccati.

262. 
Na vākkaraņamattena, vaņņapokkharatāya vā;


Sādhurūpo naro hoti, issukī maccharī saţho.

263. 
Yassa cetaŋ samucchinnaŋ, mūlaghaccaŋ samūhataŋ;


Sa vantadoso medhāvī, ‘sādhurūpo’ ti vuccati.

264. 
Na muņđakena samaņo, abbato alikaŋ bhaņaŋ;


Icchālobhasamāpanno, samaņo kiŋ bhavissati.

265. 
Yo ca sameti pāpāni, aņuŋ thūlāni sabbaso.


Samitattā hi pāpānaŋ, ‘samaņo’ ti pavuccati.

266. 
Na tena bhikkhu so hoti, yāvatā bhikkhate pare;


Vissaŋ dhammaŋ samādāya, bhikkhu hoti na tāvatā.

267. 
Yodha puññañca pāpañca, bāhetvā brahmacariyavā;


Sankhāya loke carati, sa ve ‘bhikkhū’ ti vuccati.

268. 
Na monena munī hoti, mūļharūpo aviddasu;


Yo ca tulaŋva paggayha, varamādāya paņđito.

269. 
Pāpāni (p. 052) parivajjeti, sa munī tena so muni;


Yo munāti ubho loke, ‘muni’ tena pavuccati.

270. 
Na tena ariyo hoti, yena pāņāni hiŋsati;


Ahiŋsā sabbapāņānaŋ, ‘ariyo’ ti pavuccati.

271. 
Na sīlabbatamattena, bāhusaccena vā pana;


Atha vā samādhilābhena, vivittasayanena vā.

272. 
Phusāmi nekkhammasukhaŋ, aputhujjanasevitaŋ;


Bhikkhu vissāsamāpādi, appatto āsavakkhayaŋ.

Dhammaţţhavaggo ekūnavīsatimo niţţhito.

20. Maggavaggo
273. 
Maggānaţţhangiko seţţho, saccānaŋ caturo padā.


Virāgo seţţho dhammānaŋ, dvipadānañca cakkhumā.

274. 
Eseva maggo natthañño, dassanassa visuddhiyā;


Etañhi tumhe paţipajjatha, mārassetaŋ pamohanaŋ.

275. 
Etañhi tumhe paţipannā, dukkhassantaŋ karissatha;


Akkhāto vo mayā maggo, aññāya sallakantanaŋ .

276. 
Tumhehi kiccamātappaŋ, akkhātāro tathāgatā;


Paţipannā pamokkhanti, jhāyino mārabandhanā.

277. 
‘Sabbe (p. 053) sankhārā aniccā’ ti, yadā paññāya passati;


Atha nibbindati dukkhe, esa maggo visuddhiyā.

278. 
‘Sabbe sankhārā dukkhā’ ti, yadā paññāya passati;


Atha nibbindati dukkhe, esa maggo visuddhiyā.

279. 
‘Sabbe dhammā anattā’ ti, yadā paññāya passati;


Atha nibbindati dukkhe, esa maggo visuddhiyā.

280. 
Uţţhānakālamhi anuţţhahāno, yuvā balī ālasiyaŋ upeto;


Saŋsannasankappamano kusīto, paññāya maggaŋ alaso na vindati.

281. 
Vācānurakkhī manasā susaŋvuto, kāyena ca nākusalaŋ kayirā .


Ete tayo kammapathe visodhaye, ārādhaye maggamisippaveditaŋ.

282. 
Yogā ve jāyatī bhūri, ayogā bhūrisankhayo;


Etaŋ dvedhāpathaŋ ñatvā, bhavāya vibhavāya ca.


Tathāttānaŋ niveseyya, yathā bhūri pavađđhati.

283. 
Vanaŋ (p. 054) chindatha mā rukkhaŋ, vanato jāyate bhayaŋ;


Chetvā vanañca vanathañca, nibbanā hotha bhikkhavo.

284. 
Yāva hi vanatho na chijjati, aņumattopi narassa nārisu.


Paţibaddhamanova tāva so, vaccho khīrapakova mātari.

285. 
Ucchinda sinehamattano kumudaŋ sāradikaŋva;


Santimaggameva brūhaya, nibbānaŋ sugatena desitaŋ.

286. 
Idha vassaŋ vasissāmi, idha hemantagimhisu;


Iti bālo vicinteti, antarāyaŋ na bujjhati.

287. 
Taŋ puttapasusammattaŋ, byāsattamanasaŋ naraŋ;


Suttaŋ gāmaŋ mahoghova, maccu ādāya gacchati.

288. 
Na santi puttā tāņāya, na pitā nāpi bandhavā.


Antakenādhipannassa, natthi ñātīsu tāņatā.

289. 
Etamatthavasaŋ ñatvā, paņđito sīlasaŋvuto;


Nibbānagamanaŋ maggaŋ, khippameva visodhaye.

Maggavaggo vīsatimo niţţhito.

21. Pakiņņakavaggo
290. 
Mattāsukhapariccāgā (p. 055) passe ce vipulaŋ sukhaŋ;


Caje mattāsukhaŋ dhīro, sampassaŋ vipulaŋ sukhaŋ.

291. 
Paradukkhūpadhānena, attano sukhamicchati;


Verasaŋsaggasaŋsaţţho, verā so na parimuccati.

292. 
Yañhi kiccaŋ apaviddhaŋ, akiccaŋ pana kayirati;


Unnaļānaŋ pamattānaŋ, tesaŋ vađđhanti āsavā.

293. 
Yesañca susamāraddhā, niccaŋ kāyagatā sati;


Akiccaŋ te na sevanti, kicce sātaccakārino.


Satānaŋ sampajānānaŋ, atthaŋ gacchanti āsavā.

294. 
Mātaraŋ pitaraŋ hantvā, rājāno dve ca khattiye.


Raţţhaŋ sānucaraŋ hantvā, anīgho yāti brāhmaņo.

295. 
Mātaraŋ pitaraŋ hantvā, rājāno dve ca sotthiye;


Veyagghapañcamaŋ hantvā, anīgho yāti brāhmaņo.

296. 
Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ buddhagatā sati.

297. 
Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ dhammagatā sati.

298. 
Suppabuddhaŋ (p. 056) pabujjhanti, sadā gotamasāvakā;


Yesaŋ divā ca ratto ca, niccaŋ sanghagatā sati.

299. 
Suppabuddhaŋ pabujjhanti, sadā gotamasāvakā;


Yesaŋ divā ca ratto ca, niccaŋ kāyagatā sati.

300. 
Suppabuddhaŋ pabujjhanti, sadā gotamasāvakā;


Yesaŋ divā ca ratto ca, ahiŋsāya rato mano.

301. 
Suppabuddhaŋ pabujjhanti, sadā gotamasāvakā;


Yesaŋ divā ca ratto ca, bhāvanāya rato mano.

302. 
Duppabbajjaŋ durabhiramaŋ, durāvāsā gharā dukhā;


Dukkhosamānasaŋvāso, dukkhānupatitaddhagū.


Tasmā na caddhagū siyā, na ca dukkhānupatito siyā .

303. 
Saddho sīlena sampanno, yasobhogasamappito;


Yaŋ yaŋ padesaŋ bhajati, tattha tattheva pūjito.

304. 
Dūre santo pakāsenti, himavantova pabbato;


Asantettha na dissanti, rattiŋ khittā yathā sarā.

305. 
Ekāsanaŋ ekaseyyaŋ, eko caramatandito;


Eko damayamattānaŋ, vanante ramito siyā.

Pakiņņakavaggo ekavīsatimo niţţhito.

22. Nirayavaggo
306. 
Abhūtavādī (p. 057) nirayaŋ upeti, yo vāpi katvā na karomi cāha .


Ubhopi te pecca samā bhavanti, nihīnakammā manujā parattha.

307. 
Kāsāvakaņţhā bahavo, pāpadhammā asaññatā;


Pāpā pāpehi kammehi, nirayaŋ te upapajjare.

308. 
Seyyo ayoguļo bhutto, tatto aggisikhūpamo;


Yañce bhuñjeyya dussīlo, raţţhapiņđamasaññato.

309. 
Cattāri ţhānāni naro pamatto, āpajjati paradārūpasevī;


Apuññalābhaŋ na nikāmaseyyaŋ, nindaŋ tatīyaŋ nirayaŋ catutthaŋ.

310. 
Apuññalābho ca gatī ca pāpikā, bhītassa bhītāya ratī ca thokikā.


Rājā ca daņđaŋ garukaŋ paņeti, tasmā naro paradāraŋ na seve.

311. 
Kuso yathā duggahito, hatthamevānukantati;


Sāmaññaŋ dupparāmaţţhaŋ, nirayāyupakađđhati.

312. 
Yaŋ (p. 058) kiñci sithilaŋ kammaŋ, sankiliţţhañca yaŋ vataŋ;


Sankassaraŋ brahmacariyaŋ, na taŋ hoti mahapphalaŋ.

313. 
Kayirā ce kayirāthenaŋ, daļhamenaŋ parakkame;


Sithilo hi paribbājo, bhiyyo ākirate rajaŋ.

314. 
Akataŋ dukkaţaŋ seyyo, pacchā tappati dukkaţaŋ;


Katañca sukataŋ seyyo, yaŋ katvā nānutappati.

315. 
Nagaraŋ yathā paccantaŋ, guttaŋ santarabāhiraŋ;


Evaŋ gopetha attānaŋ, khaņo vo mā upaccagā.


Khaņātītā hi socanti, nirayamhi samappitā.

316. 
Alajjitāye lajjanti, lajjitāye na lajjare;


Micchādiţţhisamādānā, sattā gacchanti duggatiŋ.

317. 
Abhaye bhayadassino, bhaye cābhayadassino;


Micchādiţţhisamādānā, sattā gacchanti duggatiŋ.

318. 
Avajje vajjamatino, vajje cāvajjadassino.


Micchādiţţhisamādānā, sattā gacchanti duggatiŋ.

319. 
Vajjañca vajjato ñatvā, avajjañca avajjato;


Sammādiţţhisamādānā, sattā gacchanti suggatiŋ.

Nirayavaggo dvāvīsatimo niţţhito.

23. Nāgavaggo
320. 
Ahaŋ (p. 059) nāgova sangāme, cāpato patitaŋ saraŋ;


Ativākyaŋ titikkhissaŋ, dussīlo hi bahujjano.

321. 
Dantaŋ nayanti samitiŋ, dantaŋ rājābhirūhati;


Danto seţţho manussesu, yotivākyaŋ titikkhati.

322. 
Varamassatarā dantā, ājānīyā ca sindhavā;


Kuñjarā ca mahānāgā, attadanto tato varaŋ.

323. 
Na hi etehi yānehi, gaccheyya agataŋ disaŋ;


Yathāttanā sudantena, danto dantena gacchati.

324. 
Dhanapālo nāma kuñjaro, kaţukabhedano dunnivārayo.


Baddho kabaļaŋ na bhuñjati, sumarati nāgavanassa kuñjaro.

325. 
Middhī yadā hoti mahagghaso ca, niddāyitā samparivattasāyī.


Mahāvarāhova nivāpapuţţho, punappunaŋ gabbhamupeti mando.

326. 
Idaŋ (p. 060) pure cittamacāri cārikaŋ, yenicchakaŋ yatthakāmaŋ yathāsukhaŋ.


Tadajjahaŋ niggahessāmi yoniso, hatthippabhinnaŋ viya ankusaggaho.

327. 
Appamādaratā hotha, sacittamanurakkhatha;


Duggā uddharathattānaŋ, panke sannova kuñjaro.

328. 
Sace labhetha nipakaŋ sahāyaŋ, saddhiŋ caraŋ sādhuvihāridhīraŋ;


Abhibhuyya sabbāni parissayāni, careyya tenattamano satīmā.

329. 
No ce labhetha nipakaŋ sahāyaŋ, saddhiŋ caraŋ sādhuvihāridhīraŋ.


Rājāva raţţhaŋ vijitaŋ pahāya, eko care mātangaraññeva nāgo.

330. 
Ekassa caritaŋ seyyo, natthi bāle sahāyatā;


Eko care na ca pāpāni kayirā, appossukko mātangaraññeva nāgo.

331. 
Atthamhi jātamhi sukhā sahāyā, tuţţhī sukhā yā itarītarena.


Puññaŋ sukhaŋ jīvitasankhayamhi, sabbassa dukkhassa sukhaŋ pahānaŋ.

332. 
Sukhā (p. 061) matteyyatā loke, atho petteyyatā sukhā.


Sukhā sāmaññatā loke, atho brahmaññatā sukhā.

333. 
Sukhaŋ yāva jarā sīlaŋ, sukhā saddhā patiţţhitā;


Sukho paññāya paţilābho, pāpānaŋ akaraņaŋ sukhaŋ.

Nāgavaggo tevīsatimo niţţhito.

24. Taņhāvaggo
334. 
Manujassa pamattacārino, taņhā vađđhati māluvā viya;


So plavatī hurā huraŋ, phalamicchaŋva vanasmi vānaro.

335. 
Yaŋ esā sahate jammī, taņhā loke visattikā;


Sokā tassa pavađđhanti, abhivaţţhaŋva bīraņaŋ.

336. 
Yo cetaŋ sahate jammiŋ, taņhaŋ loke duraccayaŋ;


Sokā tamhā papatanti, udabinduva pokkharā.

337. 
Taŋ vo vadāmi bhaddaŋ vo, yāvantettha samāgatā;


Taņhāya mūlaŋ khaņatha, usīratthova bīraņaŋ.


Mā vo naļaŋva sotova, māro bhañji punappunaŋ.

338. 
Yathāpi (p. 062) mūle anupaddave daļhe, chinnopi rukkho punareva rūhati.


Evampi taņhānusaye anūhate, nibbattatī dukkhamidaŋ punappunaŋ.

339. 
Yassa chattiŋsati sotā, manāpasavanā bhusā;


Māhā vahanti duddiţţhiŋ, sankappā rāganissitā.

340. 
Savanti sabbadhi sotā, latā uppajja tiţţhati.


Tañca disvā lataŋ jātaŋ, mūlaŋ paññāya chindatha.

341. 
Saritāni sinehitāni ca, somanassāni bhavanti jantuno.


Te sātasitā sukhesino, te ve jātijarūpagā narā.

342. 
Tasiņāya purakkhatā pajā, parisappanti sasova bandhito .


Saŋyojanasangasattakā, dukkhamupenti punappunaŋ cirāya.

343. 
Tasiņāya purakkhatā pajā, parisappanti sasova bandhito.


Tasmā tasiņaŋ vinodaye, ākankhanta virāgamattano.

344. 
Yo nibbanatho vanādhimutto, vanamutto vanameva dhāvati;


Taŋ puggalametha passatha, mutto bandhanameva dhāvati.

345. 
Na (p. 063) taŋ daļhaŋ bandhanamāhu dhīrā, yadāyasaŋ dārujapabbajañca .


Sārattarattā maņikuņđalesu, puttesu dāresu ca yā apekkhā.

346. 
Etaŋ daļhaŋ bandhanamāhu dhīrā, ohārinaŋ sithilaŋ duppamuñcaŋ.


Etampi chetvāna paribbajanti, anapekkhino kāmasukhaŋ pahāya.

347. 
Ye rāgarattānupatanti sotaŋ, sayankataŋ makkaţakova jālaŋ;


Etampi chetvāna vajanti dhīrā, anapekkhino sabbadukkhaŋ pahāya.

348. 
Muñca pure muñca pacchato, majjhe muñca bhavassa pāragū;


Sabbattha vimuttamānaso, na punaŋ jātijaraŋ upehisi.

349. 
Vitakkamathitassa jantuno, tibbarāgassa subhānupassino;


Bhiyyo taņhā pavađđhati, esa kho daļhaŋ karoti bandhanaŋ.

350. 
Vitakkūpasame (p. 064) ca yo rato, asubhaŋ bhāvayate sadā sato.


Esa kho byanti kāhiti, esa checchati mārabandhanaŋ.

351. 
Niţţhangato asantāsī, vītataņho anangaņo.


Acchindi bhavasallāni, antimoyaŋ samussayo.

352. 
Vītataņho anādāno, niruttipadakovido;


Akkharānaŋ sannipātaŋ, jaññā pubbāparāni ca.


Sa ve ‘antimasārīro, mahāpañño mahāpuriso’ ti vuccati.

353. 
Sabbābhibhū sabbavidūhamasmi, sabbesu dhammesu anūpalitto.


Sabbañjaho taņhakkhaye vimutto, sayaŋ abhiññāya kamuddiseyyaŋ.

354. 
Sabbadānaŋ dhammadānaŋ jināti, sabbarasaŋ dhammaraso jināti.


Sabbaratiŋ dhammarati jināti, taņhakkhayo sabbadukkhaŋ jināti.

355. 
Hananti bhogā dummedhaŋ, no ca pāragavesino;


Bhogataņhāya dummedho, hanti aññeva attanaŋ.

356. 
Tiņadosāni khettāni, rāgadosā ayaŋ pajā;


Tasmā hi vītarāgesu, dinnaŋ hoti mahapphalaŋ.

357. 
Tiņadosāni (p. 065) khettāni, dosadosā ayaŋ pajā;


Tasmā hi vītadosesu, dinnaŋ hoti mahapphalaŋ.

358. 
Tiņadosāni khettāni, mohadosā ayaŋ pajā;


Tasmā hi vītamohesu, dinnaŋ hoti mahapphalaŋ.

359. 
(tiņadosāni khettāni, icchādosā ayaŋ pajā.


Tasmā hi vigaticchesu, dinnaŋ hoti mahapphalaŋ.)


Tiņadosāni khettāni, taņhādosā ayaŋ pajā.


Tasmā hi vītataņhesu, dinnaŋ hoti mahapphalaŋ.

Taņhāvaggo catuvīsatimo niţţhito.

25. Bhikkhuvaggo
360. 
Cakkhunā saŋvaro sādhu, sādhu sotena saŋvaro;


Ghānena saŋvaro sādhu, sādhu jivhāya saŋvaro.

361. 
Kāyena saŋvaro sādhu, sādhu vācāya saŋvaro;


Manasā saŋvaro sādhu, sādhu sabbattha saŋvaro.


Sabbattha saŋvuto bhikkhu, sabbadukkhā pamuccati.

362. 
Hatthasaŋyato pādasaŋyato, vācāsaŋyato saŋyatuttamo;


Ajjhattarato samāhito, eko santusito tamāhu bhikkhuŋ.

363. 
Yo mukhasaŋyato bhikkhu, mantabhāņī anuddhato;


Atthaŋ dhammañca dīpeti, madhuraŋ tassa bhāsitaŋ.

364. 
Dhammārāmo (p. 066) dhammarato, dhammaŋ anuvicintayaŋ.


Dhammaŋ anussaraŋ bhikkhu, saddhammā na parihāyati.

365. 
Salābhaŋ nātimaññeyya, nāññesaŋ pihayaŋ care;


Aññesaŋ pihayaŋ bhikkhu, samādhiŋ nādhigacchati.

366. 
Appalābhopi ce bhikkhu, salābhaŋ nātimaññati;


Taŋ ve devā pasaŋsanti, suddhājīviŋ atanditaŋ.

367. 
Sabbaso nāmarūpasmiŋ, yassa natthi mamāyitaŋ;


Asatā ca na socati, sa ve ‘bhikkhū’ ti vuccati.

368. 
Mettāvihārī yo bhikkhu, pasanno buddhasāsane;


Adhigacche padaŋ santaŋ, sankhārūpasamaŋ sukhaŋ.

369. 
Siñca bhikkhu imaŋ nāvaŋ, sittā te lahumessati;


Chetvā rāgañca dosañca, tato nibbānamehisi.

370. 
Pañca chinde pañca jahe, pañca cuttari bhāvaye;


Pañca sangātigo bhikkhu, ‘oghatiņņo’ ti vuccati.

371. 
Jhāya bhikkhu mā pamādo, mā te kāmaguņe ramessu cittaŋ.


Mā lohaguļaŋ gilī pamatto, mā kandi ‘dukkhamidan’ ti đayhamāno.

372. 
Natthi jhānaŋ apaññassa, paññā natthi ajhāyato .


Yamhi jhānañca paññā ca, sa ve nibbānasantike.

373. 
Suññāgāraŋ (p. 067) paviţţhassa, santacittassa bhikkhuno.


Amānusī rati hoti, sammā dhammaŋ vipassato.

374. 
Yato yato sammasati, khandhānaŋ udayabbayaŋ;


Labhatī pītipāmojjaŋ, amataŋ taŋ vijānataŋ.

375. 
Tatrāyamādi bhavati, idha paññassa bhikkhuno;


Indriyagutti santuţţhi, pātimokkhe ca saŋvaro.

376. 
Mitte bhajassu kalyāņe, suddhājīve atandite;


Paţisanthāravutyassa, ācārakusalo siyā.


Tato pāmojjabahulo, dukkhassantaŋ karissati.

377. 
Vassikā viya pupphāni, maddavāni pamuñcati.


Evaŋ rāgañca dosañca, vippamuñcetha bhikkhavo.

378. 
Santakāyo santavāco, santavā susamāhito .


Vantalokāmiso bhikkhu, ‘upasanto’ ti vuccati.

379. 
Attanā codayattānaŋ, paţimaŋsetha attanā .


So attagutto satimā, sukhaŋ bhikkhu vihāhisi.

380. 
Attā hi attano nātho, (ko hi nātho paro siyā)


Attā hi attano gati.


Tasmā saŋyamamattānaŋ, assaŋ bhadraŋva vāņijo.

381. 
Pāmojjabahulo (p. 068) bhikkhu, pasanno buddhasāsane;


Adhigacche padaŋ santaŋ, sankhārūpasamaŋ sukhaŋ.

382. 
Yo have daharo bhikkhu, yuñjati buddhasāsane.


Somaŋ lokaŋ pabhāseti, abbhā muttova candimā.

Bhikkhuvaggo pañcavīsatimo niţţhito.

26. Brāhmaņavaggo
383. 
Chinda sotaŋ parakkamma, kāme panuda brāhmaņa;


Sankhārānaŋ khayaŋ ñatvā, akataññūsi brāhmaņa.

384. 
Yadā dvayesu dhammesu, pāragū hoti brāhmaņo;


Athassa sabbe saŋyogā, atthaŋ gacchanti jānato.

385. 
Yassa pāraŋ apāraŋ vā, pārāpāraŋ na vijjati;


Vītaddaraŋ visaŋyuttaŋ, tamahaŋ brūmi brāhmaņaŋ.

386. 
Jhāyiŋ virajamāsīnaŋ, katakiccamanāsavaŋ;


Uttamatthamanuppattaŋ, tamahaŋ brūmi brāhmaņaŋ.

387. 
Divā (p. 069) tapati ādicco, rattimābhāti candimā;


Sannaddho khattiyo tapati, jhāyī tapati brāhmaņo.


Atha sabbamahorattiŋ, buddho tapati tejasā.

388. 
Bāhitapāpoti brāhmaņo, samacariyā samaņoti vuccati.


Pabbājayamattano malaŋ, tasmā ‘pabbajito’ ti vuccati.

389. 
Na brāhmaņassa pahareyya, nāssa muñcetha brāhmaņo;


Dhī brāhmaņassa hantāraŋ, tato dhī yassa muñcati.

390. 
Na brāhmaņassetadakiñci seyyo, yadā nisedho manaso piyehi.


Yato yato hiŋsamano nivattati, tato tato sammatimeva dukkhaŋ.

391. 
Yassa kāyena vācāya, manasā natthi dukkaţaŋ;


Saŋvutaŋ tīhi ţhānehi, tamahaŋ brūmi brāhmaņaŋ.

392. 
Yamhā dhammaŋ vijāneyya, sammāsambuddhadesitaŋ;


Sakkaccaŋ taŋ namasseyya, aggihuttaŋva brāhmaņo.

393. 
Na jaţāhi na gottena, na jaccā hoti brāhmaņo;


Yamhi saccañca dhammo ca, so sucī so ca brāhmaņo.

394. 
Kiŋ (p. 070) te jaţāhi dummedha, kiŋ te ajinasāţiyā;


Abbhantaraŋ te gahanaŋ, bāhiraŋ parimajjasi.

395. 
Paŋsukūladharaŋ jantuŋ, kisaŋ dhamanisanthataŋ;


Ekaŋ vanasmiŋ jhāyantaŋ, tamahaŋ brūmi brāhmaņaŋ.

396. 
Na cāhaŋ brāhmaņaŋ brūmi, yonijaŋ mattisambhavaŋ.


Bhovādi nāma so hoti, sace hoti sakiñcano.


Akiñcanaŋ anādānaŋ, tamahaŋ brūmi brāhmaņaŋ.

397. 
Sabbasaŋyojanaŋ chetvā, yo ve na paritassati;


Sangātigaŋ visaŋyuttaŋ, tamahaŋ brūmi brāhmaņaŋ.

398. 
Chetvā naddhiŋ varattañca, sandānaŋ sahanukkamaŋ.


Ukkhittapalighaŋ buddhaŋ, tamahaŋ brūmi brāhmaņaŋ.

399. 
Akkosaŋ vadhabandhañca, aduţţho yo titikkhati;


Khantībalaŋ balānīkaŋ, tamahaŋ brūmi brāhmaņaŋ.

400. 
Akkodhanaŋ vatavantaŋ, sīlavantaŋ anussadaŋ;


Dantaŋ antimasārīraŋ, tamahaŋ brūmi brāhmaņaŋ.

401. 
Vāri (p. 071) pokkharapatteva, āraggeriva sāsapo;


Yo na limpati kāmesu, tamahaŋ brūmi brāhmaņaŋ.

402. 
Yo dukkhassa pajānāti, idheva khayamattano;


Pannabhāraŋ visaŋyuttaŋ, tamahaŋ brūmi brāhmaņaŋ.

403. 
Gambhīrapaññaŋ medhāviŋ, maggāmaggassa kovidaŋ;


Uttamatthamanuppattaŋ, tamahaŋ brūmi brāhmaņaŋ.

404. 
Asaŋsaţţhaŋ gahaţţhehi, anāgārehi cūbhayaŋ;


Anokasārimappicchaŋ, tamahaŋ brūmi brāhmaņaŋ.

405. 
Nidhāya daņđaŋ bhūtesu, tasesu thāvaresu ca;


Yo na hanti na ghāteti, tamahaŋ brūmi brāhmaņaŋ.

406. 
Aviruddhaŋ viruddhesu, attadaņđesu nibbutaŋ;


Sādānesu anādānaŋ, tamahaŋ brūmi brāhmaņaŋ.

407. 
Yassa rāgo ca doso ca, māno makkho ca pātito;


Sāsaporiva āraggā, tamahaŋ brūmi brāhmaņaŋ.

408. 
Akakkasaŋ (p. 072) viññāpaniŋ, giraŋ saccamudīraye;


Yāya nābhisaje kañci, tamahaŋ brūmi brāhmaņaŋ.

409. 
Yodha dīghaŋ va rassaŋ vā, aņuŋ thūlaŋ subhāsubhaŋ;


Loke adinnaŋ nādiyati, tamahaŋ brūmi brāhmaņaŋ.

410. 
Āsā yassa na vijjanti, asmiŋ loke paramhi ca;


Nirāsāsaŋ visaŋyuttaŋ, tamahaŋ brūmi brāhmaņaŋ.

411. 
Yassālayā na vijjanti, aññāya akathankathī;


Amatogadhamanuppattaŋ, tamahaŋ brūmi brāhmaņaŋ.

412. 
Yodha puññañca pāpañca, ubho sangamupaccagā;


Asokaŋ virajaŋ suddhaŋ, tamahaŋ brūmi brāhmaņaŋ.

413. 
Candaŋva vimalaŋ suddhaŋ, vippasannamanāvilaŋ;


Nandībhavaparikkhīņaŋ, tamahaŋ brūmi brāhmaņaŋ.

414. 
Yomaŋ palipathaŋ duggaŋ, saŋsāraŋ mohamaccagā.


Tiņņo pāragato jhāyī, anejo akathankathī.


Anupādāya nibbuto, tamahaŋ brūmi brāhmaņaŋ.

415. 
Yodha (p. 073) kāme pahantvāna, anāgāro paribbaje;


Kāmabhavaparikkhīņaŋ, tamahaŋ brūmi brāhmaņaŋ .

416. 
Yodha taņhaŋ pahantvāna, anāgāro paribbaje;


Taņhābhavaparikkhīņaŋ tamahaŋ brūmi brāhmaņaŋ.

417. 
Hitvā mānusakaŋ yogaŋ, dibbaŋ yogaŋ upaccagā;


Sabbayogavisaŋyuttaŋ, tamahaŋ brūmi brāhmaņaŋ.

418. 
Hitvā ratiñca aratiñca, sītibhūtaŋ nirūpadhiŋ;


Sabbalokābhibhuŋ vīraŋ, tamahaŋ brūmi brāhmaņaŋ.

419. 
Cutiŋ yo vedi sattānaŋ, upapattiñca sabbaso;


Asattaŋ sugataŋ buddhaŋ, tamahaŋ brūmi brāhmaņaŋ.

420. 
Yassa gatiŋ na jānanti, devā gandhabbamānusā;


Khīņāsavaŋ arahantaŋ, tamahaŋ brūmi brāhmaņaŋ.

421. 
Yassa (p. 074) pure ca pacchā ca, majjhe ca natthi kiñcanaŋ;


Akiñcanaŋ anādānaŋ, tamahaŋ brūmi brāhmaņaŋ.

422. 
Usabhaŋ pavaraŋ vīraŋ, mahesiŋ vijitāvinaŋ;


Anejaŋ nhātakaŋ buddhaŋ, tamahaŋ brūmi brāhmaņaŋ.

423. 
Pubbenivāsaŋ yo vedi, saggāpāyañca passati,


Atho jātikkhayaŋ patto, abhiññāvosito muni.


Sabbavositavosānaŋ, tamahaŋ brūmi brāhmaņaŋ.

Brāhmaņavaggo chabbīsatimo niţţhito.

(Ettāvatā sabbapaţhame yamakavagge cuddasa vatthūni, appamādavagge nava, cittavagge nava, pupphavagge dvādasa, bālavagge pannarasa, paņđitavagge ekādasa, arahantavagge dasa, sahassavagge cuddasa, pāpavagge dvādasa, daņđavagge ekādasa, jarāvagge nava, attavagge dasa, lokavagge ekādasa, buddhavagge nava, sukhavagge aţţha, piyavagge nava, kodhavagge aţţha, malavagge dvādasa, dhammaţţhavagge dasa, maggavagge dvādasa, pakiņņakavagge nava, nirayavagge nava, nāgavagge aţţha, taņhāvagge dvādasa, bhikkhuvagge dvādasa, brāhmaņavagge cattālīsāti pañcādhikāni tīņi vatthusatāni.

Satevīsacatussatā, catusaccavibhāvinā.

Satattayañca vatthūnaŋ, pañcādhikaŋ samuţţhitāti) .

Dhammapade vaggānamuddānaŋ–

Yamakappamādo (p. 075) cittaŋ, pupphaŋ bālena paņđito.

Arahanto sahassañca, pāpaŋ daņđena te dasa.

Jarā attā ca loko ca, buddho sukhaŋ piyena ca;

Kodho malañca dhammaţţho, maggavaggena vīsati.

Pakiņņaŋ nirayo nāgo, taņhā bhikkhu ca brāhmaņo.

Ete chabbīsati vaggā, desitādiccabandhunā.

Gāthānamuddānaŋ–

Yamake vīsati gāthā, appamādamhi dvādasa.

Ekādasa cittavagge, pupphavaggamhi soļasa.

Bāle ca soļasa gāthā, paņđitamhi catuddasa.

Arahante dasa gāthā, sahasse honti soļasa.

Terasa pāpavaggamhi, daņđamhi dasa satta ca.

Ekādasa jarā vagge, attavaggamhi tā dasa.

Dvādasa (p. 076) lokavaggamhi, buddhavaggamhi ţhārasa .

Sukhe ca piyavagge ca, gāthāyo honti dvādasa.

Cuddasa kodhavaggamhi, malavaggekavīsati.

Sattarasa ca dhammaţţhe, maggavagge sattarasa.

Pakiņņe soļasa gāthā, niraye nāge ca cuddasa.

Chabbīsa taņhāvaggamhi, tevīsa bhikkhuvaggikā.

Ekatālīsagāthāyo, brāhmaņe vaggamuttame.

Gāthāsatāni cattāri, tevīsa ca punāpare.

Dhammapade nipātamhi, desitādiccabandhunāti.

Dhammapadapāļi niţţhitā.

